
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Khatib
mengingatkan para jemaah agar memberi sepenuh perhatian kepada khutbah yang akan
disampaikan dan tidak melakukan perkara-perkara yang lagha seperti menggunakan
telefon dan berbual-bual. Tumpukan perhatian pada khutbah yang akan disampaikan,

mudah-mudahan kita semua mendapat hidayah dan taufiq dari Allah SWT.

Pada hari ini khatib ingin membicarakan khutbah bertajuk: “Galakan Untuk Muhasabah
Diri”.

Sebelum itu, khatib ingin mengingatkan seluruh umat Islam untuk terus mendoakan
penduduk Palestin dalam menghadapi kekejaman dan penindasan Rejim Zionis Israel.
Serangan rejim zionis Israel yang tidak henti-henti telah menyebabkan penduduk Gaza
ketika ini hidup dalam kelaparan kerana kekurangan makanan, sumber-sumber tenaga,
bekalan ubat-ubatan dan keperluan asas yang lain. Bantulah mereka dengan apa-apa jua
cara yang termampu dan janganlah kita biarkan mereka bersendirian menghadapi ujian
yang sangat berat itu. Teruslah berdoa dan bermunajat kepada Allah SWT agar Allah SWT
memberi kekuatan, kesabaran, dan kemenangan buat mereka. Insya-Allah.

SIDANG JEMAAH YANG DIRAHMATI ALLAH,

Masa begitu pantas berlalu. Kita kini telah pun berada pada Hari Jumaat terakhir bagi
tahun 2023. Acapkali berada di penghujung tahun, kita diseru untuk bermuhasabah diri
atas setiap tindakan yang telah kita lakukan sepanjang tahun. Amalan bermuhasabah

merupakan suatu amalan yang baik dan terpuji dalam rangka membentuk diri menjadi

manusia yang lebih baik. Dalam masa yang sama, ia mendorong seseorang untuk

memperbaiki setiap kelemahan dan kekurangan yang ada pada diri.

Amalan bermuhasabah sangat membantu seseorang untuk terus beristigamah pada jalan
Allah SWT. Para salaf berkata: “Hisablah diri kamu sebelum kamu dihisab oleh Allah

SWT”. Barangsiapa yang dihisab oleh Allah SWT, sesungguhnya dia akan mendapatkan
seksa. Sebagaimana sabda Nabi SAW kepada A’isyah radhiyallahu anha: “Barangsiapa

yang dihisab oleh Allah, maka sesungguhnya Allah akan mengazabnya’.

Hakikat muhasabah sebenarnya ialah supaya setiap manusia itu sedar akan kekurangan

diri dalam kehidupan dunia yang fana ini bagi mengumpul dan mempersiapkan diri menuju
kehidupan akhirat yang abadi. Firman Allah SWT dalam Surah al-Hasyr ayat 18 yang

bermaksud:

“Wahai orang-orang yang beriman! Bertakwalah kepada Allah (dengan mengerjakan

suruhan-Nya dan meninggalkan larangan-Nya); dan hendaklah tiap-tiap diri melihat dan

memerhatikan apa vang dia telah sediakan (dari amal-amalnya) untuk hari esok (hari

akhirat). Dan (sekali lagi diingatkan): Bertakwalah kepada Allah, sesungguhnya Allah
Amat Meliputi Pengetahuan-Nya akan segala yang kamu kerjakan”. (Surah al-Hasyr ayat
18)

SIDANG JEMAAH YANG DIRAHMATI ALLAH,

Sesungguhnya kehidupan di dunia ini sangat memperdayakan manusia. Banyak manusia

yang telah hanyut dilekakan dengan kesenangan-kesenangan dunia. Pada kebiasaannya
juga, menjelang tahun baharu, konsert-konsert, pesta hiburan, pesta sambutan tahun
baharu yang liar, begitu rancak dianjurkan. Malangnya, anak-anak Melayu yang mengaku
beragama Islam inilah yang banyak terleka dengannya. Mereka lupa bahawasanya semua
kesenangan dunia yang sedikit inilah nanti yang akan membinasakan mereka. Firman
Allah SWT dalam Surah al-Hadid ayat 20:

Maksudnya: “Ketahuilah bahawa (yang dikatakan) kehidupan dunia itu tidak lain
hanyalah (bawaan hidup yang berupa semata-mata) permainan dan hiburan (yang
melalaikan) serta perhiasan (yang mengurang), juga (bawaan hidup yang bertujuan)
bermegah-megah antara kamu (dengan kelebihan, kekuatan, dan bangsa keturunan)
serta berlumba-lumba membanyakkan harta benda dan anak pinak; (semuanya itu terhad
waktunya) samalah seperti hujan yang (menumbuhkan tanaman yang menghijau subur)
menjadikan penanamnya suka dan tertarik hati kepada kesuburannya, kemudian tanaman
itu bergerak segar (ke suatu masa yang tertentu), selepas itu engkau melihatnya berupa
kuning; akhirnya ia menjadi hancur bersepai; dan (hendaklah diketahui lagi, bahawa) di

akhirat ada azab yang berat (disediakan bagi golongan yang hanya mengutamakan

kehidupan dunia itu), dan (ada pula) keampunan besar serta keredhaan dari Allah

(disediakan bagi orang-orang yang mengutamakan akhirat). Dan (ingatlah, bahawa)

kehidupan dunia ini tidak lain hanyalah kesenangan bagi orang-orang yang terpedaya”.

SIDANG JEMAAH YANG DIRAHMATI ALLAH,

Tidak salah untuk menikmati kesenangan duniawi seperti berjawatan, memiliki ladang dan
ternakan yang banyak, mendapatkan isteri dan anak-anak, atau mendapatkan harta
kerana padanya tersemat beberapa tanggungjawab dunia yang perlu ditunaikan seperti

nafkah, sedekah, zakat, ibadah dan seumpamanya. Namun, kehidupan di dunia ini perlu

dikendalikan dengan sebaiknya menurut tatacara yang digariskan oleh syariat agar ia

tidak mengheret kita ke lembah kebinasaan dan kelalaian dari tanggungjawab sebagai
hamba Allah SWT.

Cuba renungkan, berapa ramai ahli keluarga, saudara-mara atau sahabat-handai kita
yang telah pun pergi meninggalkan kita dari dunia ini? Mereka (yang telah pergi) itu tidak
membawa sedikit pun harta, jawatan dan kesenangan dunia yang dimiliki. Hanyalah
bersamanya kafan dan amalan-amalan yang dilakukan ketika hidup. Namun, setidak-
tidaknya mereka telah pun selesai urusan di dunia ini manakala kita yang masih hidup ini
entahkan bila dan bagaimana pula pengakhiran hidup kita nanti? Maka, sama-samalah

kita merenung dan bermuhasabah diri, bukan hanya setahun sekali, bahkan setiap hari

supaya kita tidak termasuk dalam golongan orang-orang yang rugi dan lalai.
SIDANG JEMAAH YANG DIKASIHI SEKALIAN,
Bagi mengakhiri khutbah pada hari ini, khatib ingin menekankan beberapa perkara penting

buat renungan bersama:

Pertama: Amalan bermuhasabah merupakan suatu amalan yang dituntut dilakukan setiap

hari dalam menjadikan seseorang itu lebih baik dan istigamah atas jalan Allah SWT.
Kedua: Kesenangan hidup di dunia ini sungguh memperdayakan umat manusia. Begitu
ramai pula manusia tidak menyedari bahawa kesenangan yang sedikit ini akan
membinasakan mereka sekiranya melalaikan mereka dari melaksanakan tanggungjawab
sebagai hamba Allah SWT.

Ketiga: Kehidupan ini perlu dikendalikan dengan baik supaya kita dapat membetulkan
segala kesilapan dan merancang ke arah kehidupan yang lebih baik dan diredhai Allah
SWT.

Renungkanlah firman Allah SWT dalam Surah al-Hadid ayat 21:

Maksudnya: ‘Berlumba-lumbalah kamu (mengerjakan amal-amal yang baik) untuk

mendapat keampunan dari Tuhan kamu, dan mendapat Syurga yang bidangnya seluas

segala langit dan bumi, yang disediakan bagi orang-orang yang beriman kepada Allah dan
Rasul-rasul-Nya; yang demikian ialah limpah kurnia Allah, diberikan-Nya kepada sesiapa

yang dikehendaki-Nya; dan Allah sememangnya mempunyai limpah kurnia yang besar”.

KHUTBAH KEDUA

